
Útdráttur 
 
Fyrir hvað stendur þetta ‘F’? 
 
Spurningin er mér hugleikin. Í ævisögu Erró, sem kom út sama ár og ég fæddist, er 
talað um það: ,,Þegar ég missti effið“a. Kannski vitum við nú hvað hefur um það f 
orðið?  
 
En stafurinn gæti líka vísað í fjaðrir, flóamarkað eða framúrstefnu … 
 
Stundum dreymir mig um að fara framúr og ég trúi því að ég sé farinn framúr – en 
það er einmitt það sem kemur í veg fyrir að ég raunverulega fari framúr. Þegar Erró 
glataði effinu sínu var hann greinilega á mikilli hraðferð. Hann hefði mátt staldra 
aðeins við því að í einum litlum bókstaf leynist margt. Merkingin vindur upp á sig og 
fyrr en varir erum við stödd í ritgerð sem spannar ‘óravítt svið mannlegrar tilvistar; 
meira en 2.000 ára mannkynssögu, pólitíkur, trúar, heimspeki, málverka, skúlptúra, 
tækni, vísinda, fjölmiðla, bíómynda, dægurlaga o.s.frv.’ 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
a Aðalsteinn Ingólfsson, Erró: margfalt líf, Mál og menning, Reykjavík, 1991, bls. 176. 

Formáli 
 
Maður skal vera almennilegur. Nóg er til af sérvitrum listaspírum sem segjast hafa 
tögl og haldir á raunveruleikanum og fussa og sveia yfir hverju örvæntingarfullu 
bónorði skilgreinandans á fætur öðru. Þó skal hafa í huga að sönn list er aldrei 
einkvæn. Ég legg til þá ljóðrænu túlkunarfræði: 
 
 Textinn er dulmálslykill að óræðu rýminu sem verkin sem vísað er til marka 
 sín á milli. 
 
Og verkin eru víða að, u.þ.b. helmingur þeirra eru ‘höfundarverk’ mín, en með öðrum 
verkum spanna þau óravítt svið mannlegrar tilvistar; meira en 2.000 ára 
mannkynssögu, pólitíkur, trúar, heimspeki, málverka, skúlptúra, tækni, vísinda, 
fjölmiðla, bíómynda, dægurlaga o.s.frv.  
 
Samt eru textinn og verkin sem hann vísar í ekki þannig aðskilin. Að einhverju leyti, 
líkt og í greinandi ritgerð, standa verkin fyrir listspekilegar spurningar sem textinn 
leitast við að svara – eða öfugt. Hins vegar standa þau, fyrst og fremst, saman að 
retórík sem hefur ákveðna listræna sýn sem forsendu. 
 
Ekkert fer jafn mikið í taugarnar á listamanni og innantóm spurningin: hvað merkir 
þetta? Eða: hvað viltu segja með þessu? Þar sem verkið birtist í samhengi textans og 
annarra, þeirra verka sem hann vísar til – er í því samhengi vel hægt að tala um 
einhverja merkingu verks. En ég ítreka; það er ekki hlutverk þessarar ritgerðar að 
setja fram skýra greiningu á verkunum út frá fræðilegum forsendum – þær forsendur 
hef ég ekki. M.ö.o., ég sætti mig ekki við að listræn sköpun mín taki enda og ‘allsgáð’ 
greining taki við. Heldur lít ég á þennan texta sem einhvers konar framhaldslíf minna 
verka og annarra, – geri ég í raun lítinn greinarmun þar á.  
 
Í fyrirlestri sem ég sat í haust sagði gamli meistarinn Sigurður Guðmundsson eitthvað 
á þessa leið: 
 
 Ef þú elskar listaverk þá er enginn munur á þér og listamanninum sem skóp 
 það.b 
 
Þetta eru orð að sönnu! Ég elska listina á virkan hátt – ‘nýt ásta’ með henni. Í ljós 
kemur síðan að ég er haldinn einhvers konar ‘listasögublæti’. En það er ekki vegna 
neinnar nostalgíu því listasagan birtist mér og minni kynslóð í samfloti þeirra 
upplýsinga sem veraldarvefurinn hefur uppá að bjóða. Ég hafna allri söguhelgi – allt 
þetta skal heita ‘banalt’, þ.e. óbreyttur efniviður. Þó felst ekki í þessari afstöðu 
virðingarleysi gagnvart listaverkum af minni hálfu. Nei. Listin þarfnast nú, sem og 
áður fyrr, þátttöku.c 
 
Til þess að allir geti tekið þátt þarf gott aðgengi! Og eins ég lýsti yfir hér í upphafi þá 
skal ég vera ‘almennilegur’ og þar af leiðandi set ég fram frekara líkingarmál til þess 
að þið áttið ykkur á stílnum.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
b	  Sigurður Guðmundsson, Hádegisfyrirlestur, LHÍ: Laugarnesvegur 91, 15. nóvember, 2013.	  
c	  Sbr. hina svokölluðu þátttökulist.	  

Ritgerðin er ekki samkvæmt línulegri framvindu heldur mætti líkja henni við 
kvikmynd þar sem klippt er á milli mismunandi atburðarása.  
 
Ekki er það þó svo, eins og oft vill verða, að allir lausir endar séu hnýttir í lokin og 
þannig dugir líkingin skammt. En ólíkt því sem mörgum finnst, þá finnst mér fólk 
‘almennt’ ekki aumkunarvert heldur vel fært um að greina myndlist, og jafnvel ritgerð 
sem þessa, út frá eigin forsendum. Núttúrlega munu ekki allir tengja við það sem hér 
stendur, einfaldlega í þeim skilningi að ekki munu allir lesa ritgerðina. Þeir sem á 
annað borð lesa hana gætu tengt við ákveðna hluta hennar frekar en aðra. Ég lét hið 
svokallaða dagsform ráða miklu við skrifin og í þeim skilningi er upplagt að glugga í 
ritgerðina. Suma daga skrifa ég ekki – því ég hef ekki áhuga á því. Ég skrifa aðeins 
þegar ég skrifa og þannig verður ritgerðin sín eigin.  
 
Ég tæpi nú á nokkrum helstu viðfangsefnum þessarar ritgerðar minnar eins og þau 
gætu birst okkur í framvindunni á yfirborðskenndan hátt; samband heimsspeki og 
listar, tilvistarlegar vangaveltur listamanns, dæmisaga af tilurð listasýningar, úr kristni 
yfir í módernisma, og þaðan í rómantíska senu úti í skógi, uppgjör mitt við 
módernisma, vangaveltur um listasýninguna, uppgjör við módernisma og konsept-
formalisma, Fernando Pessoa og aumingja ég, einföld mynd, slagorð og -mynd, 
áskorun formannsins, ádeila á rómantík, tilbrigði hlutveruleika, konseptlist gegn 
popplist, siguryfirlýsing. 

Hér er ég staddur enn á ný – í þeirri ritgerð sem ég er.  
Ég er orðið.    Ég er formið! 
 

 
F orðið ykkur! 

Af hverju alltaf þessi fjarlægð Brynjar?  
Af hverju geturðu ekki talað beint til lesandans?  
Þú þarft alltaf að setja á svið eitthvert samtal við sjálfan þig.  
Við hvað ertu eiginlega hræddur?  
Ertu hræddur við að hleypa fólki nálægt þér?  
 
 Hell is other people!1 
 
Hvaðan kom þetta?  
Ég fann jörðina skjálfa undir fótum mér og rödd af himnum ofan mælti orðin.  
 
 
Nú þegar 
 
Hvar og hvenær nákvæmlega gerist það? Spurningin er mér hugleikin, hlutur getur 
verið staður og jafnvel stund – tölva er nútími, heygaffall er miðaldir … 
 
 Lífið er leigubíll.2 
 
Eitthvað sem á sér nafn er nú þegar. Það kemur fyrir; það gerist eitthvað. Listamaður 
fær hugmynd. Það er, nú þegar – List, en annað ekki, nema þá sín eigin efnislega 
samsetning. Stakt verk skal samsett fernu, í díalektískum skilningi: þesa, and-þesa, 
syn-þesa og sveiflan í heild sinni. Leyfið mér að útskýra: ,,Tvö tákn eða segjum 
heldur andstæðupar, 0 og 1.Vitni sér hvernig 1 hverfur inn í 0. Þetta á sér stað í 
samhengi einhvers konar listheims, sýningarrýmis.“3 Þannig felur listin í sér 
díalektíkina en ekki öfugt. Karluglan fer á flug þegar … 
 
 … rökkva tekur.4 
 
En dagurinn er minn! 
 
Við vitum að samsetning 0 og 1 getur mergð jpg-skráa og word-skjala o.s.frv. en 
ekkert er eins frumlegt og hið listræna samband þessara tákna. Þeim er einfaldlega 
‘ætlað að verða’? Þannig er sönn ást. Ég hef ekkert um þetta að segja og þó verður 
þetta til fyrir mína tilstuðlan. Nú afhjúpað – Nú þegar.  
 
 
Leigubíllinn 
 
Hvað gerðist eftir að ég settist upp í leigubílinn þetta kvöld? Ég horfði aldrei á restina 
af vídeóupptökunni – fyrirgefiði mér, þau ykkar sem lékuð hlutverk í þessari ‘deleted 
scene’ …  
 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 ,,L’enfer, c’est les autres“ (Helvíti er annað fólk) - Jean Paul Sartre, Huis clos, Éditions Gallimard, 
1947, bls. 93. 
2 Megas, Lengi skal manninn reyna, af plötunni (Hugboð um) Vandræði, Sena, 2011 
3 Binary Relationship – Á blaðsíðu 3 má sjá mynd af frumsýningu verksins í Tjarnarbíó veturinn 2012. 
4 ,,die Eule der Minerva beginnt erst mit der einbrechenden Dämmerung ihren Flug.“ – Hegel, 
Grundlinien der Philosophie des Rechts, Fr. Frommanns Berlag, Stuttgart, 1952, bls. 37.  

Mikið vildi ég stundum geta gefið þér aðgang að mínu sjónarhorni. En það á aðeins 
við á meðan ég hugsa það, þá get ég sett eigin hugsanir á svið fyrir þig eftir eigin 
hentugleika. 
 
… Það sem eftir situr er upptaka af nærveru minni þetta kvöld, gjörningakvöldi á 
Hemma og Valda, sem endar við áðurnefndan leigubíl.5 
 
 
Framúr(-stefna?) 
 
Þessa dagana vakna ég um hádegi því mér tekst seint að festa svefn. Ég staulast á 
lappir og staulið heldur áfram allan daginn. Ég er hálfgerður auli. Ég laug þegar ég 
sagði að dagurinn væri minn. Kannski eignast ég dagana eftir mína daga – um 
ævikvöld.  
 
Núna er kvöld, í þessum skrifuðu orðum, rétt eins föstudaginn 27. apríl 2012 þegar ég 
las Morgunblaðið að kveldi dags.6 
 

 
 
Gemeint/Meant to be/Varð’a 
 
Þegar ég spilaði7 við vini mína í sumar úti í Berlín fékk ég þessa undarlegu 
tilfinningu; mér var ætlað að fá þessi spil, hugsaði ég. Ég hef algjörlega fallið frá 
þessari túlkun. Þessi í stað segi ég: Ég samsama mig þessum spilum. Nei - ég er þessi 
spil! Innbyrðis eiga spilin sín tengsl, út frá reglum spilsins og í gegnum spilara 
virkjast þau tengsl sem þó reynast ófyrirsjáanleg þegar einhver svindlar, en þó bregst 
það svindlaranum er spilunum vindur fram og hann sér að hann hefði betur látið 
ósvindlað.  
 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
5 Appearance at a Performance Evening Event – Undir þessari vefslóð má nálgast upptökuna 
http://www.youtube.com/watch?v=U8Ie2LtVpb8  
6 Morgunblaðið lesið að kveldi dags átti sér sömuleiðis stað á Hemma&Valda hálfu ári áður. 
7 Spilið skítakall/idiot, sjá http://www.idiot-cardgame.com/  (hjá okkur er nían ‘gegnsæ’). 

En hvað er frábrugðið þessu spili og öllum hinum?  
Ertu ekki alltaf spilin þegar þú spilar? Misinnlifuð spil kannski?  
 
Tilfinningin var uppljómun – hver atburður sem rak þann næsta var fullur merkingar. 
Hver atburður gaf undangengnum atburðum endurnýjaða merkingu. 
 
Og hvað gerist næst? 
Því sem ‘ætlað er að verða’? 
 
Það verður þá aldrei annað en það – áætlun.  
Ég man ekki eftir að hafa hugsað svo mikið um það. Ég hugsaði ekki – spilin 
hugsuðu.  
 
Við horfðum á spilin í borðinu hjá hvort öðru og í augun á hvort öðru og glottum 
okkar á milli. 
 
Gemeint/Meant to be/Varð’a – það heitir sýningin okkar frá því í sumar, í Berlín. Það 
var ótrúlegt hvernig hún æxlaðist, útkoman var stórgóð. Þegar nýjar leiðir verða færar, 
eitthvað sem var áður óhugsandi en er nú mögulegt, þá er mikilvægt að merkja 
slóðina.  
 
 Henni var ‘ætlað að verða’ og hún varð’a!  
 

 
Það  sem er gamalt 
 
Hvað túlkar betur upphaf seinasta mannkynssögutímabils en málverk Da Vinci af 
Jóhannesi skírara? 
 

7	  

8 Leonardo Da Vinci, Sankti Jóhannes skírari, 1513 - 1516 

8	  



Nútíminn er genginn í garð. Hægt er að hugsa sér að við séum stödd á 2. hæð í húsi 
(er Jóhannes að benda okkur þangað?). Við getum þá allt eins hugsað okkur krossinn 
(sem hann heldur á) sem vísun í þessa tópólógíu – lárétt stendur fyrir hæðirnar tvær 
og lóðrétt fyrir leiðina á milli þeirra. 
 
 Lífið er lyftuhús.9 
 
Þar sem við erum nú stödd. Á annarri hæð um kvöld – höfum við bæði yfirlit og 
nætursjón, rétt eins og uglan á grein.10 Við sjáum þá að samt sem áður sér krossinn 
við okkur. Hann vísar nú þegar í fjórþætta samsetningu!  
 
2 hæðir. Lyfta á milli. Húsið í heild sinni.  
Dauðleiki. Ódauðleiki. Upprisa. Kristindómur. 
 
Lárétt. Lóðrétt. Málverk … 

… 11 
 
 
Málverk 
 
Það er eitt verk mitt, öðrum fremur, sem ég kalla málverk. Þessi skírskotun í hefðina 
er hvað mig varðar ekki listpólitísk afstaða heldur er hún fyrst og fremst gagnleg og 
endurspeglar mína nálgun. (Þó virðist mér þessi notkun fela í sér ákveðna lausn 
málverks úr prísund undarlegs formalisma, en það er í raun aukaatriði.)  
 

                       12 
Leyfið mér að útskýra … 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
9 Megas, Lengi skal manninn reyna, 2011. 
10 Hegel (nota bene), 1952, bls. 37. 
11 Piet Mondrian, Kompósisjón með rauðum, gulum, bláum og svörtum, 1921	  
12 Eigið verk, Án titils, 2011. 

Þegar ég sat undir tré, í Dyrehaven rétt fyrir utan Kaupmannahöfn vorið 2011 ásamt 
vinkonu minni Elísabetu – lagðist ég því næst aftur og varð þar með litið upp undir/í 
gegnum trjákrónu og á bláan himininn. Ég býst við að þetta sé ekki óalgeng sjón. Því 
næst hugsaði ég það sem síðar varð ‘málverk’. Í raun er aðeins tæknilegur munur á 
því sem ég hugsaði og því sem ég síðar gerði í formi málverks. Það sem ég hugsaði/ 
gerði er sáraeinfalt, ég litaði þá fleti sem greinar trjákrónunnar skilgreina gegnt 
grunnfleti himinsins. Þótt hér komi ekki til pensillinn þá getum við engu að síður 
nefnt þetta ‘maleríska aðgerð’. En eins og ég talaði um er þetta listpólitíska uppgjör 
við ‘undarlegan formalisma’ eða ‘handverkið’ aukaatriði í mínum huga.  
 
 
Þar-vera – hvar-vera?13 

14 
 
Verkið sem hér um ræðir er sannarlega ný-plastískur skúlptúr. 
Ekki ný-plastískur í þeim klassísk-móderníska skilningi sem Theo Van Doesburg 
setur fram15 (sbr. jákvætt/neikvætt rými), heldur í skilningi konseptlistar – hver man 
ekki eftir … 
 
 Ideas can be works of art …16 
 
Gegnt þessari hugmynd stendur ‘þar-veran’ – skúlptúrinn sjálfur í hefðbundnum 
skilningi. 
 
En af hverju hrifsa hugtakið svona úr höndunum á herra Doesburg? – Þeir félagarnir 
sáu nú alveg fyrir sér hvað koma skyldi eða hvað?  
 
Við leyfum því að liggja á milli hluta.  
 
Ég læt mér nægja ‘hvar-vera?’  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
13 Hugtakið þar-vera/being-there/dasein er lykilhugtak tilvistarstefnunnar sem á sér rætur í hugmyndum 
þýska heimspekingsins Martin Heidegger. Hugtakið hvar-vera?/being-where?/wosein? er hugsað sem 
heldur sértækari skilgreining á tilvist, í mínum orðaforða. 
14 Eigið verk, Hálft i, 2013. 
15 Theo Van Doesburg, Priciples of Neo-Plastic Art, Janet Seligman, Lund Humphries, London, 1969, 
bls. 15. 
16 ,,Hugmyndir geta verið listaverk ...“ – Sol Lewitt, Sam Stieglitz, SOL LEWITT: SENTENCES ON 
CONCEPTUAL ART, YouTube, sótt 16. jan 2014, http://www.youtube.com/watch?v=18SpKB27W40   

 Þegar hinn staðfasti raunhyggjumaður stendur frammi fyrir yfirskilvitlegri 
 rökvísi (frumspeki) sinnar eigin hugsunar og þar af leiðandi síns heims. 
 
Þetta er möguleg skilgreining ‘hvar-verunnar?’ en ég útskýri nánar hlutverk 
raunhyggjumannsins í þessu tilviki: Raunhyggjumaðurinn telur að um einn heim sé að 
ræða, alheiminn17 – hann stendur í þeirri trú að heimur hans upplifunar sé til án hans 
upplifunar, en það getur ekki staðist? 
 
Að lokum setjum við fram þessa skilgreiningu:  
 
 ‘Hvar-vera?’ er sértæk lýsing á ákveðnum tilvistarskilyrðum  
 – í fyrirbærafræði listasýningar. 
 
 
Listasýning 
 
 Asahi er róbot sem samanstendur af vél- og hugbúnaði sem er forritaður til að 
 ákvarða hreyfingar tilviljanakennt. Asahi er verkfæri sem vafrar um rými og 
 velur hnit og ákveður staðsetningar verka/inngripa. Asahi er ekki sýningar-
 stjóri, heldur sýningarstjórnunaraðferð …18 
 
Þess konar aðferð þykir mér viðeigandi í dag, sem ákveðin afstaða gangvart 
togstreitunni: sýningarstjórnun-listsköpun. Það liggur fyrir í þeim formalism hvíta-
kubbsins að sýningarstjórnun sem slík verður viðfang listamannsins. Margir listamenn 
nú til dags láta sér vel í geð falla að kallast: innsetningarlistamaður. Innsetning, eitt og 
sér er í mínum huga einkar getulaust hugtak.  
 
Listasýningin er rétta orðið! 
 
 Jafnvel í fullkomnustu fjölföldun verður eitt útundan, það sem við getum 
 kallað hér og nú listaverksins – einstök tilvist þess á tilteknum stað.19 
 
‘Hér og nú listaverksins’ sem vísar upphaflega í hefðbundna listasýningu, er að mínu 
viti orðin virkur þáttur í tilvist listaverksins, ekki gildisrýrður, sögulegur fasti 
gagnvart tæknilegri fjölföldun. Sömuleiðis verður sjálf fjölföldunin hluti af efnislegri 
tilvist verksins og getur allt eins verið ‘hér og nú’ þess.  

20       

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
17 Hér gefur að líta snjalla afsönnun á hugmyndinni um ‘alheiminn’ eða ‘heildina’ – Alain Badiou, 
Logics of Worlds, þýð. Alberto Toscano, Continuum, London/New York, 2009, bls. 109-111. 
18 HARD-CORE, Asahi, Exhibiting Methods, http://www.the-hard-core.eu/  
19 Walter Benjamin, Listaverkið á tímum fjöldaframleiðslu sinnar, í Fagurfræði og miðlun, þýð. Árni 
Óskarsson og Örnólfur Thosson, ritstj. Ástráður Eysteinsson, Bókmenntafræðistofnun Háskóla Íslands, 
2008, bls. 552. 
20 Í þessu lykilverki er listasýningin virkjuð sem listhlutur í almenningsrými – Daniel Buren, Sandwich 
Men, Paris, 1968. 

Við þekkjum það vel hvernig listasýningin getur orðið að sjálfum listhlutnum. Það er 
kannski réttara orðið að tala um atburð. Því næst ratar heimildavinna þesslags atburða 
gjarnan aftur til síns heima – á hefðbundna listasýninguna nokkrum árum síðar 
(reyndar ólíkt Buren sem þróar sína listsköpun út í almennings skúlptúr/arkítektúr). 
Nú eru til sýnis ýmsir munir sem voru notaðir í ‘þar og þá listaverksins’ og svo 
náttúrlega heimildaljósmynd og/eða myndbandsupptaka. Hefur listasýningin þar með 
glatað sínu ‘hér og nú’?  
 
Virkni þessi er líkt og í einhvers konar sögusafni.  
 
Gott og blessað. 
… Þá vildi ég heldur sitja hér heima og fletta í gegnum bók og skoða myndir, en að 
labba í gegnum listasýningu og skoða sömu myndir. Ég spyr, til hvers er þessi 
listasýning? 
 
Ég hef brugðið á það ráð að taka sýninguna í mína þjónustu – ekki til að koma list 
minni á framfæri endilega, heldur til fjarflutnings (teleportation) í gegnum 
rúmtímagjá.  
 

21 
 
 
Undarlegur formalismi  
 
Þetta er kannski aukaatriði, en ég fjalla samt um það …  
 
Hví ekki þá? 
 
Undarlegur formalismi er reyndar mörgum kunnugur. Málverk sem heimild um 
‘aksjón’ – hringir það ekki einhverjum bjöllum? Nú eða skrásetning á tíma …  
 
Kannski getum við talað um þetta sem málverk að fjalla um sjálft sig? – En ég held 
reyndar að það gefi ekki rétta mynd því að hér fjallar málverkið um sjálft sig út frá 
ákveðnum forsendum – undarlegs formalisma.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
21 Ljósmyndinar eru eftir Ingvar Högna Ragnarsson frá opnun á Nýlistasafninu haustið 2013. Á fyrri 
myndinni má sjá hvernig ég framkallaði verk Katrínar Sigurðardóttur, Foundation, af Feneyjar-
tvíæringnum það sama ár og á þeirri seinni má sjá brot úr verki Ívars Glóa af sýningunni Eins, Zwei, 
Drei í Ármúla sama ár. 

Við gefum Robert Ryman heiðurinn af því að hafa tekið málverkið að mörkum þess 
og skúlptúrs. Aftur á móti fer Donald Judd yfir þessi mörk, í einhvers konar 
frumstæða þrívíddarprentun. Nú getum við sagt að:  
 
 Málverkið nefnir ákveðið sögulegt samband mannsins við gerð myndar.  
 
Undarlegi formalisminn einangrar gjörðina og formið sem slíkt en hefur engan áhuga 
á myndinni. Samt sem áður er hann bundinn hinu sögulega og jafnframt efnislega 
formi. Framhaldslíf málverks er aðeins mögulegt sem ‘malerísk aðgerð’ algjörlega 
óháð – óhlutbundin.  
 
En hvað veit ég um það?  
Þetta er mín tillaga.  
 
 Grundvölluð og algild skiljanleg lögmál sjónlistanna verður að staðfesta!22 
 
; ) 
 
Kannski er málverkið hreinlega búið að vera, eins og sumir tala um – eða er það fyrst 
og fremst handverkið? 
 
 Hendurnar á Pollock áttuðu sig að lokum á því að þær væru úr sögunni. Í 
 örvæntingu sinni; snéru stýrinu snöggt og dúndruðu grey málaranum á tré – í 
 dramatískri loka-tjáningu (aksjón). 
 
Þessa sögulegu fígúru þekkjum við mætavel og má þá ekki hugsa sér málverkið 
einmitt líka sem sögulega fígúru? 
 
 
Út um gluggann 
 
 Frá hæsta glugga hússins míns 
 
 Frá hæsta glugga hússins míns 
 með hvítum klút kveð ég velfarnaðar 
 til ljóðanna minna sem halda á vit mannkyns. 
 
 Og ég er hvorki glaður né leiður. 
 Þetta eru örlög minna ljóða. 
 Ég samdi þau og verð að sýna þau öllum 
 því ég get ekki gert neitt annað, 
 eins og blómið sem felur ekki lit sinn, 
 né áin straum sinn, 
 né tréð ávöxt sinn. 
 
 Þarna halda þau af stað út í buskann, eins og í halarófu, 
 og ég finn til sorgar án þess að vilja það, 
 eins og líkamlegs sársauka. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
22 Theo Van Doesburg, 1969, bls. 9.  

 Hver veit hver mun lesa þau? 
 Hver veit í hvaða höndum þau lenda? 
 
 Blóm, það var fyrir augnlit sem örlögin tíndu mig. 
 Tré, það var fyrir munna sem minn ávöxtur var tíndur. 
 Á, það voru örlög míns vatns að dvelja ei í mér. 
 Ég gef eftir, og er næstum glaður, 
 næstum glaður, eins og sá sem er þreyttur á að vera leiður. 
 
 Farið, farið frá mér! 
 Tréð fellur frá, það varir tvístrað um allt af náttúrunnar hendi. 
 Blómið bugast, ryk þess varir um eilífð. 
 Áin flæðir, út í hafið, og í vatninu alltaf varir hún hin sama. 
 
 Eins og alheimurinn, líð ég hjá og ég vari.23 
 
Ég vildi að þetta væri svona auðvelt fyrir verkin mín, en ég geri stóra skúlptúra og 
myndir í þungum römmum, og ég fæ martraðir um að þetta sé allt að hrynja í sundur. 
Ekki er það að ástæðulausu – metnaðarfyllsti skúlptúr sem ég hef nokkurn tímann 
gert, var geymdur vegna fyrirferðar sinnar á nokkuð óheppilegum stað, lenti í höndum 
eyðileggingarseggja sem hentu honum út í kuldann og brutu í spað.  
 
Ljóðskáldið stendur náttúrulega ekki frammi fyrir þessu vandamáli sem felst í 
listhlutnum. Og í raun og veru þyrfti ég kannski ekki heldur að standa frammi fyrir 
þessu vandmál þar sam megnið af mínum verkum eru á stafrænu formi til að byrja 
með. Einfaldast væri að senda ‘haug’ af jpg-skrám á eitthvert vinsælt 
myndlistarblogg.  
 
Var ég ekki að tala á svipuðum nótum hérna áðan? 
Jú, ég spurði, til hvers er þessi listasýning? 
 
Við höfum svör við því: fyrir Asahi, rúmtímagjána og … 
 

           … 24  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
23 Fernando Pessoa, From the highest window of my house, þýðing mín á enskri þýðingu Edwin Honig 
og Susan M. Brown, Poems of Fernando Pessoa, The Ecco Press, New York, 1986, bls. 24-25. 

Þetta var sumarið 2013. Ég ráfaði um Kassel í þrjá tíma og sá þar ekkert markvert 
nema þetta málverk eftir Gustave Courbet. 
 
Hvað er svona merkilegt við það? 
 
Þetta er fullkomlega afhlaðið málverk.  
 
Nú, eftir að hafa séð þetta verk á safni veit ég hvað Benjamín á við með ‘hér og nú’.25 
 
 
Listin sem ‘vex útum hlaupið  á byssu’26 
 
 

 27 
 
 
Herská myndlist? Í … 
 
 … stríði milli nautnar og fórnar.28 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
24 Gustave Courbet, Prairies Prés d’Ornans, 1862 – verkið kom einnig fram í pollinum sem ég sýndi á 
Nýlistasafninu. 
25 Walter Benjamin, 2008, bls. 552. 
26,,Political power grows out of the barrel of a gun” – Maó Tse-Tung, Rauða kverið, Brynjólfur 
Bjarnason, Reykjavík, Heimskringla, 1967, bls. 63. 
27 Eigið verk, Ævintýri í Svartaskógi, 2013. 

Ég hef fengið að heyra það, í aðdraganda samsýningar, að myndin mín væri óvinveitt 
öðrum verkum. Ég býst við að þetta sé algengt vandamál, að verk spili illa saman. 
Reyndar fannst mér mín mynd virka nokkurn veginn sama hvað var þarna í kring, en 
ég skil vel vandamálið sem upp kom frá sjónarhóli annars listaverks. Myndlistin mín 
getur látið aðra myndlist líta illa út – það er staðreynd.  
 
En gefum nú formanninum orðið: 
 
 Það eru tveir mælikvarðar í lista- og bókmenntagagnrýni: pólitískur og 
 listrænn …Vér höfum pólitískan og einnig listrænan mælikvarða. Hvernig er 
 sambandi þeirra háttað? Stjórnmál eru ekki jafngildi lista og almenn 
 heimsskoðun er ekki heldur jafngildi þeirra aðferða sem viðhafðar eru í 
 listsköpun og gagnrýni. Vér álítum að hvorki sé til sértekinn og algjörlega 
 óumbreytanlegur pólitískur mælikvarði né sértekinn og algerlega 
 óumbreytanlegur listrænn mælikvarði. Sérhver stétt í hverju stéttaþjóð-
 skipulagi hefur sína eigin mælikvarða, pólitíska og listræna. En allar stéttir í 
 öllum stéttaþjóðfélögum setja pólitíska mælikvarðann ávallt ofar þeim 
 listræna … Það sem vér krefjumst er eining stjórnmála og listar, innihalds og 
 forms, eining pólitísks byltingarinntaks og eins fullkomins listræns forms og 
 kostur er …	  

 
Slík eining er einsdæmi í sögulegu samhengi – en ég er ekki frá því að á tímabili hafi 
nánast öll listsköpun Evrópu tileinkað sér ‘fagnaðarerindið’ og gert list í Jesú nafni.  
 
En það var nú misbyltingarkennt? 
 
 … Verk á listasviði eru máttlaus, hversu framsæknar stjórnmálaskoðanir sem 
 þau flytja, ef þau skortir listrænt gildi. Þess vegna erum vér jafnmikið á móti 
 verkum með rangri pólitískri afstöðu og tilhneigingu til ,,veggauglýsinga og 
 vígorðastíls”, er hefur rétt pólitísk sjónarmið, en vantar það áhrifavald sem 
 listinni er gefið. Á sviði bókmennta og lista verðum vér að heyja baráttu á 
 tvennum vígstöðvum.29 
 
Hann var líka ágætis ljóðskáld! – en við látum þetta gott heita.  
 
Ég tek til mín þessi orð og velti því fyrir mér hvort ég geri eitthvert gagn. Í það 
minnsta skal ég gera harða atlögu að málgagni auðvaldssinna hér á landi. 
 
… En ef ég á að vera hreinskilinn þá geri ég það fyrst og fremst á persónulegum 
forsendum – til að laga táknmál blaðsins að mínum ‘sólarhring’ eða ‘lífklukku’ sem 
stendur jafnframt fyrir mitt sálarlíf, sem finnur sér ekki aðra táknun (representation) í 
samfélaginu. Ég er viss um að það eru fleiri þarna úti sem finnast þeir ekki tilheyra 
þessu samfélagi? Og nenna því ekki að fara framúr á morgnana en vaka þess í stað 
alla nóttina … 
 
 
  
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
28 Alain Badiou, The Subject of Art, þýð. Lydia Kerr, The Symptom – Online Journal for Lacan.com, 
http://www.lacan.com/symptom6_articles/badiou.html  
29 Maó Tse-Tung, Rauða kverið, 1967, bls. 307-308. 

16	  



 Tungldrykkur 
  
 Það vín, er maður með augunum drekkur, 
 um nótt niður streymir máninn strítt, 
 uns streymið barmafyllir 
 hinn kyrrláta sjóndeildarhring. 
 
 Lystisemdir, hryllilegar og sætar, 
 synda óteljandi í flóðinu! 
 það vín, er maður með augunum drekkur, 
 um nótt niður streymir máninn strítt. 
 
 Ljóðskáldið, sem af hollustu drífur, 
 verður ölvaður af þeim heilaga drykk, 
 mót himni snýr hann alsæll 
 helst til vaggandi sýgur hann og sötrar  
 það vín, er maður með augunum drekkur.30 
 
 
Myndlist í  máls stað  
 
Tungumálið getur verið heftandi, segja þeir. Það heldur aftur af mönnum. Myndlist 
opnar, býr til pláss fyrir nýja hugsun. En víðáttan getur valdið mönnum öryggisleysi; 
ekkert … 
 
 haldreipi31 
 
Það er ekki þar með sagt að myndlist þurfi að vera níhilísk eins og ný-rómntíska / ný-
rokkokkó listin gefur sig út fyrir að vera. (Ég trúi því þegar sá listamaður segist gera 
níhilíska myndlist – jafnvel þótt hann segist gera það.)32  
 
 Láttu þig dreyma eins og þú munir lifa að eilífu. Lifðu eins og þú munir deyja 
 í dag.33 
 
Eins og við gerum okkur í hugarlund snýst þessi níhilismi ekki um tæmi heldur 
óendanlega fyllingu – gagnvart dauðanum. Þetta skal heita haldreipi okkar í 
nútímanum. Í þessum anda virðist mér ný-rómantík ekki opna fyrir neitt heldur auka á 
flækjustigið þannig að haldreipið er orðið að flóknum mynd- og tungumálsvef. Sem 
aftur heldur aftur af mönnum.  
 
Mótsagnakennt?  
Þetta lítur út, einhvern veginn svona: 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
30 Albert Giraud, Mondestrunken, úr Pierrot lunaire, mín þýðing á þýðingu Otto Erich Hartleben sem 
birtist í melódrama Arnolds Schoenberg: Dreimal sieben Gedichte aus Albert Girauds 'Pierrot lunaire', 
Choralion-Saal, Berlin, 1912 – sjá t.d. flutning: http://www.youtube.com/watch?v=b_6JCGB2kxI 
31 Eins og prestur einn í jarðarför talaði um nýverið. 
32 Ragnar selur The Visitors, RUV.is, 5. desember 2013, sótt 16. janúar 2014, 
http://www.ruv.is/frett/ragnar-selur-the-visitors  
33 ,,Dream as if you will live forever. Live as if you will die today.“ – James Dean (lék í myndinni 
Rebel without a cause), The Official Website of James Dean, www.jamesdean.com  

  34       
 
 
Flóamarkaður í Baden-Württemberg 
 
Ég held að það sé ekki óeðlilegt að tengja á milli þessarar senu Bosch og 
flóamarkaðar. 
 
Á flóamarkaði endurspeglast dýrslegt eðli mannsins. Eða mannlegt eðli dýrsins? Þar 
finnurðu bæði mesta draslið, en kannski líka falda dýrgripi. Við þessar aðstæður sé ég 
fyrir mér að margir festist í eilífri þráhyggjukenndri leit að einhverju merkilegu. Flóa-
markaður, blómabeð, klámsíður – þetta eru sambærileg umhverfi. En flóamarkaðurinn 
er skýrasta táknmynd okkar hlutveruleika. Þarna eru óteljandi samsetningar kyrralífs-
mynda, en allt gengur þetta kaupum og sölum á fleygiferð.  
 
Við tökur á þrívíddarkvikmynd í sumar rölti ég fram á einn slíkan, sem varð á 
endanum aðaluppistaðan í myndinni.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
34 Hieronymus Bosch, Dómsdagur, u.þ.b. 1482. 

 35 
 
Við sjáum hvað hlutveruleikinn er margslunginn þar sem t.a.m. kvikmynd af þessu 
tagi – hún tilheyrir honum einnig.  
 
Þær myndir sem hinar ýmsu linsur framkalla af honum á öðrum stöðum, í bíósölum 
og heilabúum, gera flóamarkaðinn að flóknu tengslaneti upplifana og lalalalalalalala-
la.  

36 
 
 
Dollar Snake 
 
Hver er sú mynd sem eignast óvini?  
 
Það er raunverulega andlegt verk sem með nærveru sinni gerir lítið úr þeim listhlutum 
sem í efniskennd sinni mæta sýningargestunum. Slíkt verk yfirstígur sína efnislegu 
tilvist, það ‘heimsækir’ okkur hér. Það er raunverulega verk án höfundar. Því hvernig 
getum við sagt að hlutur sem er í svo rökréttu framhaldi af sínum forsendum – eigi sér 
höfund?  
 
Er þetta frummynd?37 
Eða kannski erkitýpa?38 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
35 Ljósmynd af frumsýningu þrívíddarkvikmyndarinnar, Bíó Paradís, 28. nóvember, 2013. 
36 Kvikmyndastilla – The Wachowski Brothers, The Matrix 3D, Warner Bros, U.S.A, 2019. 
37 Sbr. frummyndakenning Plató.  
38 Sbr. erkitýpur Carl Gustav Jung.  

 39 
 
Það var maður úti í Þýskalandi sem vildi kaupa myndina af mér og sendi mér póst 
þess efnis og spurði hvað hún kostaði. Ég sagði 1 milljón/6.000 evrur. Hann taldi það 
óþarflega áhættusama fjárfestingu og vísaði til samanburðar við verð á ‘original’ 
Picasso prentunum, en sagði jafnframt að honum þætti skrítið að ég vildi svona mikið 
græða þar sem myndin fæli í sér svona ‘anti-kapítal’ boðskap – hah pæliði í 
hálfvitanum!  
 
 
Listhlutur 
 
Hvað getum við sagt um listhlut? 
 
Við getum til dæmis talað um bíómynd og breytilegan ‘líkama’ hennar: sjónvarpið, 
tölvuna, bíótjaldið. En hvað með áhorfandann? – Við sjáum hann staðsettan í sófanum 
að horfa á sjónvarpið, uppi í rúmi að horfa á tölvuskjáinn eða í sætinu sínu í 
bíósalnum. Þetta má hugsa sem skúlptúr – eða er það of tilætlunarsamt að ætlast til 
þess af áhorfandanum að hann sé hluti af myndbyggingunni? Öll erum við jú hluti af 
einhverju öðru en okkur sjálfum?  
 

40 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
39 Eigið verk, Dollar Snake, 2013 
40 Barrack og Michelle Obama, Dance at Inaugural Ball, Key Bridge, Virginia, U.S.A. 2013. 

Það  sem er banalt 
 
 Banal ideas cannot be rescued by beautiful execution.41 
 
Hvernig ber að skilja þetta? Af hverju þetta orð? Af hverju ekki bara ‘slæm’ 
hugmynd? 
 
Mér dettur í hug að í þessu geti falist óvild á milli konseptlistar og popplistar?  
 
Hin háleitu markmið konseptlistarinnar andspænis lágkúrulegri popplist? – kristallast 
kannski í því að á meðan að Warhol skreytti svítur Hollywoodstjarna og 
milljarðamæringa innréttaði Lewitt ‘synagóguna’?42 – En ekki minnist hann neitt á 
samband gyðingdóms og konseptlistar í ‘setningum’ sínum. (Þótt hann segi reyndar 
að myndlistarmenn séu ‘dulspekingar’.) 
 
Auðvitað eiga verk Warhols heima í sínu umhverfi en sömuleiðis, á einhvern 
óskilgreindan hátt, passar Lewitt fullkomlega inn í þetta trúarlega samhengi. Og 
útkoman er mjög ‘banal’. Kannski getum við talað um ‘trúarlegt-popp’.  
 
Á hinn bóginn getum við sagt að þetta sé ‘ljóðrænt konsept’: 
 
 

43? 
 
 
 
Lífið  er lykkjufall44 
 
Ég samdi ljóð sem skal tákna sigur minn á öllum stofnunum og yfirvaldi – því sem 
gjarnan gengur undir nafninu feðraveldið. 
 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
41 ,,Banal hugmyndum verður ekki bjargað með fallegri úrlausn.“ – Sol Lewitt, Sam Stieglitz, SOL 
LEWITT: SENTENCES ON CONCEPTUAL ART, YouTube, 16. jan 2014, 
http://www.youtube.com/watch?v=18SpKB27W40 
42 Beth Shalom Rodfe Zedek, Chester, Connecticut U.S.A, http://www.cbsrz.org/  
43 Andy Warhol, Brillo Boxes, 1964. 
44 Megas, Lengi skal manninn reyna, 2011. 

 Fjaðraveldið 
 
 Þetta er mómentið. 
 
 Rétt eftir andartak 
 hápunkt átaka 
 gerði útslagið 
 pabbi fékk koddann 
 beint í andlitið 
 við það splúndraðist  
 dúnninn út í umhverfið. 
 
 Þetta er dýrðar mómentið. 
 Frelsið að eilífu … 

Eftirmáli 
 
Það er vafalaust mörgu við þetta að bæta en ég læt þetta gott heita. Ekki er öll sagan 
sögð. Kannski var ég á einhverjum tímapunkti orðinn virkilega andlaus? Og allt sem á 
eftir kom varð einhvern veginn hálfgert. 
 
 All in all your just a-nother brick in the wall.d 
 
Ég er þó ekki í nokkrum vafa um að ég hafi sett fram nokkra mikilvæga punkta – 
megi þetta verða kennisetningar framtíðar!  
 
Aaaaa! Núna man ég það loksins …  
Þetta er einhvers konar mælikvarði á vægi listaverks: 
 
 Entwicklungsfähigkeite 
 
Þetta lýsir því ágætlega sem ég vil ná fram í þessari ritgerð, eða vil að hún stuðli að, 
þ.e. ekki einhverju ákveðnu sem mælt er fyrir um heldur gef ég til kynna möguleika, 
möguleika sem mig aðeins órar óljóst fyrir, eða hef ekki minnstu hugmynd um.  
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
d Roger Waters, Another brick in the wall pt. 2, Pink Floyd, The Wall, Columbia Records, U.S.A, 1979.  
e Lífvænleiki er möguleg íslensk þýðing á þessu orði.	  

